
তথ্যবিবরণী                                                                                                            নম্বর: ২৭৬৭

অফিস সময়ে বাইরে রোগী দেখলে চিকিৎসকের নিবন্ধন বাতিল
                                                              --- স্বাস্থ্যমন্ত্রী

ঢাকা, ২০ ফাল্গুন (৫ মার্চ):
	সরকারি হাসপাতালের কোনো চিকিৎসক তার দায়িত্ব চলাকালে বাইরে ব্যক্তিগতভাবে চেম্বার করলে লাইসেন্স স্থগিত বা বাতিল করা হবে বলে জানিয়েছেন স্বাস্থ্য ও পরিবার কল্যাণমন্ত্রী সরদার মোঃ সাখাওয়াত হোসেন।
	আজ স্বাস্থ্য মন্ত্রণালয়ের সম্মেলনকক্ষে সমসাময়িক বিষয় নিয়ে আয়োজিত এক ব্রিফিংয়ে মন্ত্রী এমন হুঁশিয়ারি দেন।
	সরদার মোঃ সাখাওয়াত হোসেন বলেন, শরীয়তপুরে ২৫০ শয্যা জেলা সদর হাসপাতালের চিকিৎসক রাজেশ মজুমদার গতকাল অফিসে হাজিরা দিয়ে চলে গিয়ে স্থানীয় আধুনিক সিটি হাসপাতালে প্রাইভেট চেম্বারে রোগীর দেখার অপরাধে কৈফিয়ত তলব করা হয়েছে। যথাযথ প্রক্রিয়ায় চাকরি থেকে সাময়িক বরখাস্ত ও বিভাগীয় মামলা রুজু হবে। তার নিবন্ধন স্থগিতের প্রক্রিয়াও চলমান। তার ঘটনা থেকে অন্যান্য চিকিৎসকদের শিক্ষা নিতে আহ্বান জানান মন্ত্রী। চিকিৎসকের পাশাপাশি শরীয়তপুরের আধুনিক সিটি হাসপাতালের বিরুদ্ধেও ব্যবস্থা নেওয়া হচ্ছে। 
	স্বাস্থ্যমন্ত্রী বলেন, সরকারি ওষুধ যেন সাধারণ মানুষ পায় এবং কর্মস্থলে চিকিৎসকদের উপস্থিতি নিশ্চিত করতে সারাদেশে গোয়েন্দা নজরদারি চলছে। আগামীতে কোনো সরকারি চিকিৎসক অফিস সময়ে অনুপস্থিত থাকলে লাইসেন্স স্থগিত ও শাস্তিমূলক ব্যবস্থা নেওয়া হবে। 
	স্বাস্থ্যমন্ত্রী জানান, স্বাস্থ্য সেবার মান উন্নত করতে মিডওয়াইফ, ফার্মাসিস্ট, টেকনোলজিস্টসহ বিভিন্ন পদে মাঠ পর্যায়ে প্রায় এক লাখ জনবল নিয়োগ দেবে সরকার। এর মধ্যে ৮০ শতাংশই হবেন নারী।

প্রবাসীবান্ধব সেবা নিশ্চিত ও অনিয়ম রোধে জিরো টলারেন্স নীতি
অনুসরণের আহ্বান বেসামরিক বিমান পরিবহন ও পর্যটন মন্ত্রীর
ঢাকা, ২০ ফাল্গুন (৫ মার্চ):
বেসামরিক বিমান পরিবহন ও পর্যটন মন্ত্রণালয়ের মন্ত্রী আফরোজা খানম (রিতা) প্রবাসীবান্ধব সেবা নিশ্চিত ও অনিয়ম রোধে জিরো টলারেন্স নীতি অনুসরণের আহ্বান জানান। 
আজ ঢাকার কুর্মিটোলায় বেসামরিক বিমান চলাচল কর্তৃপক্ষের (বেবিচক) সদর দপ্তরের সম্মেলনকক্ষে বেবিচকের কর্মকর্তা-কর্মচারীদের সঙ্গে মতবিনিময় সভায় মন্ত্রী এ আহ্বান জানান। এ সময় প্রতিমন্ত্রী এম রশিদুজ্জামান মিল্লাত উপস্থিত ছিলেন।
মন্ত্রী বলেন, বিদেশ থেকে আগত যাত্রীদের প্রতি সেবার মান উন্নত করা এখন সময়ের দাবি। অনেক প্রবাসী ভাই-বোন দেশের বিমানবন্দরে এসে বিভিন্ন বিষয় বুঝতে না পেরে ভোগান্তির শিকার হন। তাই সেবার ধরণ ও আচরণে ইতিবাচক পরিবর্তন আনার ওপর গুরুত্বারোপ করে তিনি বলেন, আমাদের প্রবাসী ভাই-বোনেরা যেন কোনো ধরনের কষ্ট না পান, তা নিশ্চিত করতে হবে। মনে রাখতে হবে, তাদের কষ্টার্জিত অর্থ দেশের অর্থনীতিতে গুরুত্বপূর্ণ অবদান রাখছে এবং সেই অর্থ থেকেই আমাদের বেতন হয়। তাই তাদের প্রতি সর্বোচ্চ সম্মান ও আন্তরিকতা প্রদর্শন করতে হবে। 
প্রতিমন্ত্রী এম রশিদুজ্জামান মিল্লাত বলেন, প্রবাসী কর্মীদের প্রতি সম্মান প্রদর্শনের অংশ হিসেবে তাদের ‘স্যার’ সম্বোধন করার সংস্কৃতি গড়ে তুলতে হবে। একইসঙ্গে তিনি বিমানবন্দরের সার্বিক পরিষ্কার-পরিচ্ছন্নতা বজায় রাখা, মনিটরিং ব্যবস্থা জোরদার করা এবং সংশ্লিষ্ট সকলকে নিজ নিজ দায়িত্ব যথাযথভাবে পালনের নির্দেশ দেন। তিনি আরো বলেন, ভবিষ্যতে কোনো ধরনের অগ্নিকাণ্ড বা নিরাপত্তাজনিত ঝুঁকি যাতে না ঘটে, সে বিষয়ে সর্বোচ্চ সতর্কতা অবলম্বন করতে হবে। যাত্রীসেবা নিশ্চিত করতে সকল পর্যায়ে জবাবদিহিতা বাড়াতে হবে এবং অনিয়মের বিরুদ্ধে জিরো টলারেন্স নীতি অনুসরণ করতে হবে।
পরে মন্ত্রী ও প্রতিমন্ত্রী সরেজমিনে হযরত শাহজালাল আন্তর্জাতিক বিমানবন্দরের তৃতীয় টার্মিনাল পরিদর্শন করেন এবং এর বাস্তবায়ন অগ্রগতি পর্যালোচনা করেন। এছাড়া, দ্রুত টার্মিনালটি জনসাধারণের ব্যবহারের জন্য চালু করার ব্যাপারে সংশ্লিষ্ট সকলের সহযোগিতা কামনা করেন। এ সময় তাঁরা অগ্নিকাণ্ডে ক্ষতিগ্রস্ত কার্গো ভিলেজ ও ইমপোর্ট কার্গো টার্মিনাল পরিদর্শন করেন এবং বর্তমান পরিস্থিতি পর্যবেক্ষণ করেন।
মতবিনিময় সভায় বেসামরিক বিমান পরিবহন ও পর্যটন মন্ত্রণালয়ের সচিব নাসরীন জাহান, বেসামরিক বিমান চলাচল কর্তৃপক্ষের চেয়ারম্যান এয়ার ভাইস মার্শাল মোস্তফা মাহমুদ সিদ্দিকসহ মন্ত্রণালয় ও বেবিচকের ঊর্ধ্বতন কর্মকর্তাগণ উপস্থিত ছিলেন ।
#

তথ্যবিবরণী                                                                                                                       নম্বর: ২৭৬৫
নিরাপদ ঈদযাত্রায় চাঁদাবাজি ও অতিরিক্ত ভাড়া রোধে কঠোর পদক্ষেপ গ্রহণ করেছে সরকার
ঢাকা, ২০ ফাল্গুন (৫ মার্চ):
	আসন্ন পবিত্র ঈদুল ফিতর উপলক্ষ্যে সড়ক, সেতু, রেলপথ ও নৌপথে যাত্রীসাধারণের যাতায়াত নিরাপদ ও নির্বিঘ্ন করতে চাঁদাবাজি ও অতিরিক্ত ভাড়া রোধে সর্বোচ্চ প্রস্তুতি গ্রহণ করেছে সরকার। এ লক্ষ্যে আজ সড়ক পরিবহন ও সেতু মন্ত্রী  শেখ রবিউল আলমের সভাপতিত্বে সড়ক পরিবহন ও মহাসড়ক বিভাগের সম্মেলনকক্ষে মতবিনিময় সভা অনুষ্ঠিত হয়।
	সভায় ঈদকে সামনে রেখে জাতীয় মহাসড়ক ও গুরুত্বপূর্ণ করিডোরসমূহ এবং ঢাকা উত্তর ও দক্ষিণ সিটি কর্পোরেশনের আওতাধীন গুরুত্বপূর্ণ সড়কের মেরামত ও সংস্কার কাজ ঈদের অন্তত ১০ দিন আগেই সম্পন্ন করা হবে। যাত্রীসাধারণের নিরাপত্তা নিশ্চিত করতে রাজধানীর সদরঘাট, মহাখালী, সায়েদাবাদ, গাবতলী ও ফুলবাড়িয়া বাস টার্মিনালে প্রয়োজনীয় সিসিটিভি স্থাপন করা হবে। এসব টার্মিনালকে বিআরটিএ ও পুলিশের কন্ট্রোল রুমের সঙ্গে সংযুক্ত করা হবে, যাতে কেন্দ্রীয়ভাবে পরিস্থিতি মনিটরিং করা যায়।
	সভায় সিদ্ধান্ত অনুযায়ী উপজেলা, জেলা ও মেট্রোপলিটন সড়ক নিরাপত্তা কমিটিগুলো ঈদের আগে সভা করে সড়ক নিরাপত্তা ও শৃঙ্খলা নিশ্চিত করতে প্রয়োজনীয় ব্যবস্থা গ্রহণ করা হবে। একই সঙ্গে অতিরিক্ত ভাড়া আদায় বন্ধ করা, অতিরিক্ত যাত্রী বহন প্রতিরোধে বিআরটিএ, পুলিশ, সিটি কর্পোরেশন, জেলা প্রশাসন, সড়ক ও জনপথ অধিদপ্তর, উপজেলা প্রশাসন এবং পরিবহন মালিক ও শ্রমিক সংগঠনের প্রতিনিধিদের সমন্বয়ে মোবাইল কোর্ট পরিচালনা করা হবে। পাশাপাশি সড়কের পাশে অস্থায়ী ও ভাসমান বাজার অপসারণ এবং পণ্যবাহী গাড়িতে যাত্রী পরিবহন বন্ধেও কঠোর পদক্ষেপ নেওয়া হবে।
	টোল প্লাজাগুলো যানজটমুক্ত রাখতে সার্বক্ষণিক ইটিসি বুথ চালু রাখা হবে। এছাড়া, বাংলাদেশ সড়ক পরিবহন কর্পোরেশন (বিআরটিসি) ঈদ উপলক্ষ্যে বিশেষ সার্ভিস পরিচালনা করবে। নিত্যপ্রয়োজনীয় পণ্যবাহী যানবাহন ব্যতীত ঈদের আগে তিন দিন এবং ঈদের পরবর্তী তিন দিন মহাসড়কে ট্রাক, কাভার্ড ভ্যান ও লরি চলাচল বন্ধ থাকবে। ঈদ উপলক্ষ্যে সিএনজি ও ফিলিং স্টেশনগুলো ঈদের দিনসহ এর আগে সাত দিন এবং পরে পাঁচ দিন সার্বক্ষণিক খোলা রাখার সিদ্ধান্ত নেওয়া হয়েছে। পাশাপাশি গার্মেন্টসসহ বিভিন্ন শিল্প-কারখানার শ্রমিকদের পর্যায়ক্রমে ছুটি দেওয়ার আহ্বান জানানো হয়েছে যাতে একসঙ্গে অতিরিক্ত যাত্রীচাপ সৃষ্টি না হয়। ঈদযাত্রা পর্যবেক্ষণ ও সমন্বয়ের জন্য ঈদের তিন দিন আগে থেকে ঈদের পরের তিন দিন পর্যন্ত মোট সাত দিনের জন্য একটি কেন্দ্রীয় নিয়ন্ত্রণ কক্ষ খোলা থাকবে। এ নিয়ন্ত্রণ কক্ষের টেলিফোন নম্বর ১৬১০৭ এবং মোবাইল নম্বর ০১৫৫০০৫১৬০৬ ও ০১৫৫০০৫৬৫৭৭।
	সভা শেষে সাংবাদিকদের সঙ্গে মতবিনিময়কালে সড়ক ও সেতু মন্ত্রী শেখ রবিউল আলম বলেন, আগের যেকোনো সময়ের তুলনায় এবারের ঈদযাত্রা ব্যবস্থাপনায় প্রশাসন, পুলিশ, পরিবহন মালিক-শ্রমিকসহ সংশ্লিষ্ট সব কর্তৃপক্ষ আরো বেশি তৎপর থাকবে। ঈদ উপলক্ষ্যে প্রায় দেড় কোটি মানুষ ঢাকা ত্যাগ করবে। অল্প কয়েক দিনের মধ্যে এত বিপুল সংখ্যক যাত্রীর যাতায়াত ব্যবস্থাপনা করা একটি বড় চ্যালেঞ্জ। তারপরও আমাদের সর্বোচ্চ সক্ষমতা দিয়ে সুন্দর ও স্বস্তিদায়ক ঈদযাত্রা নিশ্চিত করার চেষ্টা থাকবে।
	চাঁদাবাজি প্রসঙ্গে সাংবাদিকদের এক প্রশ্নের জবাবে সড়ক মন্ত্রী বলেন, সড়কে চাঁদাবাজি বা অতিরিক্ত ভাড়া আদায়ের কোনো সুযোগ নাই। এ বিষয়ে সংশ্লিষ্ট সকল কর্তৃপক্ষকে কঠোর নির্দেশনা দেওয়া হয়েছে। নির্ধারিত ভাড়ার বাইরে অতিরিক্ত ভাড়া আদায়ের অভিযোগ পাওয়া গেলে সংশ্লিষ্টদের বিরুদ্ধে দৃষ্টান্তমূলক ব্যবস্থা নেওয়া হবে। তিনি আরো জানান, ফিটনেসবিহীন ও ত্রুটিপূর্ণ যানবাহনের বিরুদ্ধে মোবাইল কোর্ট পরিচালনা করা হবে এবং যাত্রীরা যাতে নিরাপদে গন্তব্যে পৌঁছাতে পারেন, সে লক্ষ্যে বিকল্প পরিবহন ব্যবস্থাও প্রস্তুত রাখা হবে। 
	সড়ক পরিবহন ও মহাসড়ক বিভাগে আয়োজিত আজকের সভায় অতিথি হিসেবে উপস্থিত ছিলেন রেলপথ মন্ত্রণালয় ও সড়ক পরিবহন ও মহাসড়ক বিভাগের প্রতিমন্ত্রী হাবিবুর রশিদ, নৌ পরিবহন মন্ত্রণালয় এবং সেতু বিভাগের প্রতিমন্ত্রী মোঃ রাজিব আহসান। এছাড়াও বাংলাদেশ জাতীয়তাবাদী শ্রমিক দলের প্রধান সমন¦য়ক শামসুর রহমান শিমুল বিশ্বাস, সরকারি ও বেসরকারি প্রতিষ্ঠানের উর্ধ্বতন কর্মকর্তাবৃন্দ, পরিবহন মালিক সমিতি ও শ্রমিক সংগঠনের প্রতিনিধিবৃন্দসহ প্রিন্ট ও ইলেকট্রনিক মিডিয়ার সাংবাদিকবৃন্দ উপস্থিত ছিলেন।
#
  নোবেল/পবন/মেহেদী/কনক/জয়নুল/২০২৬/২০৪০ঘণ্টা

তথ্যবিবরণী                                                                                                         নম্বর: ২৭৬৪
 
জ্বালানি সাশ্রয়ে বিদ্যুৎ, জ্বালানি ও খনিজ সম্পদ মন্ত্রণালয়ের নির্দেশনা জারি

ঢাকা, ২০ ফাল্গুন (৫ মার্চ):
	বর্তমান বৈশ্বিক জ্বালানি পরিস্থিতির প্রেক্ষাপটে জ্বালানি সাশ্রয় সংক্রান্ত নির্দেশনা জারি করে করেছে বিদ্যুৎ, জ্বালানি ও খনিজ সম্পদ মন্ত্রণালয়ের জ্বালানি ও খনিজ সম্পদ বিভাগ। এতে মধ্যপ্রাচ্যে চলমান ভূরাজনৈতিক পরিস্থিতির ফলে আন্তর্জাতিক জ্বালানি সরবরাহ ব্যবস্থায় বিঘ্ন সৃষ্টির সম্ভাবনা তৈরি হওয়ার প্রেক্ষাপটে জাতীয় জ্বালানি নিরাপত্তা নিশ্চিতকরণ এবং জ্বালানি সম্পদের সর্বোত্তম ব্যবহার নিশ্চিত করার লক্ষ্যে সরকার কতিপয় আগাম সতর্কতামূলক পদক্ষেপ গ্রহণের প্রয়োজনীয়তা অনুভব করছে। এজন্য সকল সরকারি প্রতিষ্ঠান, স্বায়ত্তশাসিত সংস্থা, বেসরকারি প্রতিষ্ঠান, বাণিজ্যিক স্থাপনা এবং দেশের সকল সচেতন নাগরিককে জ্বালানি সাশ্রয়মূলক ব্যবস্থা অবিলম্বে গ্রহণের জন্য অনুরোধ করা হয়েছে। 
নির্দেশনা অনুযায়ী প্রাকৃতিক গ্যাস সাশ্রয়ে-রান্না ও অন্যান্য কাজে গ্যাস ব্যবহারে উপযুক্ত পদ্ধতি অনুসরণ করতে হবে; গ্যাসচালিত যন্ত্রপাতির অপ্রয়োজনীয় ব্যবহার পরিহার করতে হবে; গ্যাস পাইপলাইন ও বার্নার নিয়মিত পরীক্ষা করে গ্যাসের লিকেজজনিত অপচয় রোধ করতে হবে এবং অবৈধভাবে গ্যাস ব্যবহার থেকে সকলকে বিরত থাকতে হবে।
জ্বালানি তেল সাশ্রয়ে নির্দেশনাসমূহ হলো-ব্যক্তিগত যানবাহনের পরিবর্তে গণপরিবহন ব্যবহার এবং সম্ভব হলে শেয়ারিং (কার-পুলিং) ব্যবস্থা অবলম্বনকে উৎসাহিত করতে হবে এবং জ্বালানি তেলের ব্যবহার কমাতে অপ্রয়োজনীয় যাতায়াত যথাসম্ভব সীমিত/পরিহার করতে হবে।
প্রাতিষ্ঠানিক ব্যবস্থা গ্রহণে নির্দেশনাসমূহ হলো-সকল সরকারি দপ্তর ও প্রতিষ্ঠানে অফিস চলাকালীন এবং অফিস-পরবর্তী সময়ে জ্বালানি সাশ্রয় নিশ্চিত করতে প্রয়োজনীয় ব্যবস্থা গ্রহণ করতে হবে এবং বাণিজ্যিক প্রতিষ্ঠানসমূহকে জ্বালানি ব্যবহারে সাশ্রয়ী পদক্ষেপ গ্রহণ করতে হবে। অতিরিক্ত জ্বালানির ব্যবহার পরিহার করতে হবে।
আজ বিদ্যুৎ, জ্বালানি ও খনিজ সম্পদ মন্ত্রণালয়ের জনসংযোগ কর্মকর্তা স্বাক্ষরিত এক প্রেস রিলিজে এসব তথ্য জানানো হয়।
#

আরিফ/পবন/মেহেদী/কনক/শামীম/২০২৬/১৮০০ ঘণ্টা


তথ্যবিবরণী                                                                                                          নম্বর: ২৭৬৩  
 
শহিদ রাষ্ট্রপতি জিয়াউর রহমান শিক্ষা ব্যবস্থার উন্নয়ন ও প্রাতিষ্ঠানিক জবাবদিহিতার ভিত্তি তৈরি করেছিলেন
                                                                                                                   - শিক্ষা মন্ত্রী 
ঢাকা, ২০ ফাল্গুন (৫ মার্চ):
শিক্ষা এবং প্রাথমিক ও গণশিক্ষা মন্ত্রী আ ন ম এহছানুল হক মিলন বলেন, শিক্ষা ব্যবস্থার স্বচ্ছতা, জবাবদিহিতা এবং কার্যকর তদারকির ওপর গুরুত্বারোপ করেন। তিনি বলেন, বাংলাদেশের শিক্ষা ব্যবস্থার উন্নয়ন ও প্রাতিষ্ঠানিক জবাবদিহিতার ভিত্তি রচিত হয়েছিল শহিদ রাষ্ট্রপতি জিয়াউর রহমানের সময় থেকেই।
আজ শিক্ষা মন্ত্রণালয়ের পরিদর্শন ও নিরীক্ষা অধিদপ্তরের সভাকক্ষে অধিদপ্তরের কর্মকর্তাদের সাথে মতবিনিময় সভায় প্রধান অতিথির বক্তৃতায় মন্ত্রী এসব কথা বলেন। 
মন্ত্রী বলেন, শহিদ রাষ্ট্রপতি জিয়াউর রহমান অল্প সময়ের জন্য শিক্ষা মন্ত্রণালয়ের দায়িত্ব পালনকালে শিক্ষকদের জন্য ৫০ শতাংশ বেতন চালু করেন এবং শিক্ষা প্রতিষ্ঠানে আর্থিক স্বচ্ছতা নিশ্চিত করতে অডিট ব্যবস্থার সূচনা করেন। এই উদ্যোগের মাধ্যমে শিক্ষা প্রশাসনে শৃঙ্খলা ও জবাবদিহিতার একটি শক্ত ভিত তৈরি হয়। তারই সুযোগ্য সন্তান প্রধানমন্ত্রী তারেক রহমানের নেতৃত্বে দেশের শিক্ষাখাত বাস্তবমুখীভাবে আরো সামনে এগিয়ে যাবে।
মন্ত্রী বলেন, বৈশ্বিক পরিস্থিতি অত্যন্ত চ্যালেঞ্জপূর্ণ। বিশ্বজুড়ে অর্থনৈতিক চাপ, জ্বালানি সংকট এবং নানা ধরনের অনিশ্চয়তা দেখা যাচ্ছে। এই পরিস্থিতিতে সরকারের নির্দেশনা অনুযায়ী সরকারি দপ্তরসমূহকে মিতব্যয়ী ও দক্ষতার সাথে কাজ করতে হবে। তিনি বিদ্যুৎ ও জ্বালানি সাশ্রয়ের জন্য অফিসিয়াল কার্যক্রমে গাড়ি শেয়ারিং, বিদ্যুৎ ব্যবহারে সংযম এবং এয়ার কন্ডিশনারের তাপমাত্রা নির্ধারিত মাত্রায় রাখার মতো নির্দেশনার কথা উল্লেখ করেন। তিনি পরিদর্শন ও নিরীক্ষা অধিদপ্তরের কর্মকর্তাদের উদ্দেশ্যে বলেন, শিক্ষা ব্যবস্থায় দুর্নীতি ও অনিয়ম প্রতিরোধে এই অধিদপ্তরের ভূমিকা অত্যন্ত গুরুত্বপূর্ণ। শিক্ষা মন্ত্রণালয়ের সবচেয়ে পবিত্র দায়িত্বগুলোর একটি হলো তদারকি ও জবাবদিহিতা নিশ্চিত করা। তিনি কর্মকর্তাদের সততা ও নিষ্ঠার সাথে দায়িত্ব পালন করার আহ্বান জানান।
মন্ত্রী আরো জানান, শিক্ষা প্রতিষ্ঠানগুলোর মানোন্নয়ন এবং প্রতিযোগিতামূলক পরিবেশ তৈরির লক্ষ্যে স্কুল ও কলেজের জন্য একটি র‍্যাংকিং সিস্টেম চালুর উদ্যোগ নেওয়া হয়েছে। এই ব্যবস্থার মাধ্যমে শিক্ষা প্রতিষ্ঠানের গুণগতমান, পরিচালনা ব্যবস্থা, শিক্ষার পরিবেশ এবং ফলাফলের ভিত্তিতে সূচক নির্ধারণ করা হবে।
সভায় তিনি কর্মকর্তাদের নিজ নিজ দায়িত্ব ও কর্মকাণ্ডের বিস্তারিত বিবরণ লিখিতভাবে জমা দেওয়ার নির্দেশ দেন। অতীতে তারা কি কাজ করেছেন, বর্তমানে কি করছেন এবং ভবিষ্যতে শিক্ষা ব্যবস্থার উন্নয়নে কী ধরনের পরিবর্তন প্রয়োজন—এসব বিষয়ে তাদের মতামত লিখিত আকারে মন্ত্রণালয়ে জমা দিতে বলা হয়।
সভা শেষে মন্ত্রী কর্মকর্তাদের সাথে নিয়মিত যোগাযোগ বজায় রাখার কথা উল্লেখ করে বলেন, শিক্ষা ব্যবস্থার উন্নয়নে সবার সম্মিলিত উদ্যোগ প্রয়োজন। তিনি ভবিষ্যতে নিয়মিতভাবে অধিদপ্তর পরিদর্শন করবেন বলেও জানান।
#
খালিদ/পবন/মেহেদী/কনক/শামীম/২০২৬/১৯৪০ ঘণ্টা 



তথ্যবিবরণী                                                                                                    নম্বর: ২৭৬২


প্রধানমন্ত্রীর বিদেশযাত্রা এবং দেশে প্রত্যাবর্তন উপলক্ষ্যে আনুষ্ঠানিক প্রটোকল নির্ধারণ


ঢাকা, ২০ ফাল্গুন (৫ মার্চ):

	প্রধানমন্ত্রীর বিদেশযাত্রা এবং স্বদেশে প্রত্যাবর্তনকালে অনুস 	রণীয় রাষ্ট্রাচার নির্ধারণ করেছে সরকার।

	আজ মন্ত্রিপরিষদ বিভাগ থেকে জারিকৃত এক নির্দেশনায় বলা হয়েছে, গণপ্রজাতন্ত্রী বাংলাদেশ সরকারের মাননীয় প্রধানমন্ত্রীর সরকারি ও রাষ্ট্রীয় সফরে বিদেশযাত্রা এবং দেশে প্রত্যাবর্তনের সময় নিম্নোক্ত ব্যক্তিবর্গ বিমান বন্দরে উপস্থিত থাকবেন-

	১।	মন্ত্রিসভার জ্যেষ্ঠতম একজন মন্ত্রী;
	২।	চিফ হুইপ, বাংলাদেশ জাতীয় সংসদ এবং
	৩।	মন্ত্রিপরিষদ সচিব; প্রধানমন্ত্রীর সচিব 

	মন্ত্রিপরিষদ বিভাগ জানায়, এ সংক্রান্ত পূর্বে ২৮ আগস্ট ২০২৪ তারিখে জারিকৃত নির্দেশাবলি এতদ্বারা প্রতিস্থাপিত হয়েছে।
#

মন্ত্রিপরিষদ বিভাগ/পবন/মেহেদী/কনক/রেজাউল/২০২৬/১৮৪৪ ঘণ্টা


তথ্যবিবরণী                                                                                                           নম্বর: ২৭৬১
 
শিক্ষা মন্ত্রীর সাথে মাধ্যমিক ও উচ্চশিক্ষা অধিদপ্তরের কর্মকর্তাদের মতবিনিময় সভা

ঢাকা, ২০ ফাল্গুন (৫ মার্চ):
	শিক্ষা এবং প্রাথমিক ও গণশিক্ষা মন্ত্রী ড. আ ন ম এহছানুল হক মিলনের সাথে আজ মাধ্যমিক ও উচ্চশিক্ষা অধিদপ্তরের (মাউশি) কর্মকর্তাদের মতবিনিময় সভা অধিদপ্তরের সভাকক্ষে অনুষ্ঠিত হয়। 
	সভায় প্রধান অতিথির বক্তব্যে মন্ত্রী বলেন, সরকারি কাজে সুষ্ঠু সমন্বয়, খোলামেলা আলোচনা ও পারস্পরিক সহযোগিতার মাধ্যমে কর্মপরিবেশ আরো কার্যকর করতে হবে। তিনি কর্মকর্তাদের নির্ভয়ে ও যুক্তির ভিত্তিতে মতামত প্রদানের আহ্বান জানিয়ে বলেন, প্রশাসনের অভ্যন্তরে অপ্রয়োজনীয় দূরত্ব কমিয়ে একটি সহযোগিতামূলক কর্মপরিবেশ গড়ে তুলতে হবে, যাতে শিক্ষা খাতে সেবার গতি ও মান বৃদ্ধি পায়।
	মন্ত্রী শিক্ষকদের বিভিন্ন প্রশাসনিক সমস্যার দ্রুত সমাধানের ওপর গুরুত্বারোপ করে বলেন, দেশের বিভিন্ন অঞ্চল থেকে আগত শিক্ষকদের যেন অপ্রয়োজনীয়ভাবে দীর্ঘ সময় অফিসে ঘোরাফেরা করতে না হয়, তাদের বেতন-ভাতা, পেনশন, ছুটি, বদলি, প্রশিক্ষণ ও উচ্চ শিক্ষাসংক্রান্ত বিষয়সমূহ নির্ধারিত সময়সীমার মধ্যে দ্রুত নিষ্পত্তি নিশ্চিত করতে হবে।	তিনি বদলিতে তদবির বন্ধ এবং স্বচ্ছতা নিশ্চিত করতে কৃত্রিম বুদ্ধিমত্তা (AI) ভিত্তিক সফটওয়্যারের মাধ্যমে বদলি কার্যক্রম চালুর জন্য প্রয়োজনীয় ব্যবস্থা গ্রহণের নির্দেশনা দেন।
	মন্ত্রী সেবাপ্রদান প্রক্রিয়াকে আরো সহজ, দ্রুত ও আধুনিক করতে অটোমেশন এবং ডিজিটাল পদ্ধতি চালুর ওপর জোর দেন। তিনি বলেন, ভবিষ্যতে এমন একটি ব্যবস্থা গড়ে তোলা যেতে পারে যাতে সেবাপ্রার্থীরা সহজেই তাদের সমস্যার ধরন অনুযায়ী সংশ্লিষ্ট ডেস্ক বা কর্মকর্তার তথ্য জানতে পারেন। একইসঙ্গে অনলাইন সেবার পরিধি সম্প্রসারণের বিষয়েও গুরুত্বারোপ করেন তিনি।
	সভায় কর্মকর্তারা অনলাইন সিস্টেম ও সফটওয়্যার ব্যবস্থাপনার কিছু সীমাবদ্ধতার বিষয় তুলে ধরেন। মন্ত্রী এসব সমস্যার দ্রুত সমাধান করে প্রশাসনিক কার্যক্রম আরো গতিশীল ও স্বচ্ছ করার জন্য প্রয়োজনীয় উদ্যোগ গ্রহণের নির্দেশ দেন।
	সভায় শিক্ষা মন্ত্রণালয় এবং  মাধ্যমিক ও উচ্চশিক্ষা অধিদপ্তরের ঊর্ধ্বতন কর্মকর্তারা উপস্থিত ছিলেন।
#

খালিদ/পবন/মেহেদী/কনক/জয়নুল/২০২৬/১৯০০ঘণ্টা


তথ্যবিবরণী                                                                                                         নম্বর: ২৭৬০
 
শিক্ষা অবকাঠামো উন্নয়নে শিক্ষা প্রকৌশল অধিদপ্তরকে আরো গতিশীল করার ওপর গুরুত্বারোপ

ঢাকা, ২০ ফাল্গুন (৫ মার্চ):
	শিক্ষা এবং প্রাথমিক ও গণশিক্ষা মন্ত্রী আ ন ম এহছানুল হক মিলন বলেছেন শিক্ষা প্রকৌশল অধিদপ্তর দেশের শিক্ষা অবকাঠামো উন্নয়নে গুরুত্বপূর্ণ ভূমিকা পালন করছে। অধিদপ্তরকে আরো গতিশীল ও শক্তিশালী করার লক্ষ্যে এর সাংগঠনিক কাঠামো ও জনবল বৃদ্ধির বিষয়টি গুরুত্ব সহকারে বিবেচনা করা হবে। তিনি উল্লেখ করেন, বর্তমানে শিক্ষা অবকাঠামো উন্নয়নের অনেক কাজ রয়েছে এবং সেসব কাজে শিক্ষা প্রকৌশল অধিদপ্তরকে আরো সক্রিয় ভূমিকা রাখতে হবে।
	আজ শিক্ষা প্রকৌশল অধিদপ্তরের সভাকক্ষে (EED) অধিদপ্তরের কর্মকর্তাদের সাথে গুরুত্বপূর্ণ মতবিনিময় সভায় প্রধান অতিথি হিসেবে মন্ত্রী এসব কথা বলেন।
	মন্ত্রী বলেন, এলজিইডি ও অন্যান্য প্রতিষ্ঠানের মতো শিক্ষা প্রকৌশল অধিদপ্তরের কাজ উপজেলা পর্যায় পর্যন্ত সম্প্রসারণের সুযোগ রয়েছে। বর্তমানে সংশ্লিষ্ট প্রতিষ্ঠানগুলো একই প্রশাসনিক ছাতার অধীনে থাকায় সমন্বয়ের মাধ্যমে কাজের গতি আরো বৃদ্ধি পাবে বলে তিনি আশা প্রকাশ করেন। নির্মাণ কাজের গুণগত মান নিশ্চিত করার ওপর গুরুত্বারোপ করে তিনি বলেন, অনেক সময় দেখা যায় নতুন নির্মিত ভবন কয়েক বছরের মধ্যেই জরাজীর্ণ হয়ে পড়ে। তাই নির্মাণ কাজের ক্ষেত্রে ঠিকাদারদের দক্ষতা, জনবল এবং নির্ধারিত সময়ের মধ্যে কাজ সম্পন্ন করার সক্ষমতা যাচাই করে দায়িত্ব প্রদান করতে হবে। পাশাপাশি কাজের মান নিশ্চিত করতে প্রয়োজনীয় নীতিমালা ও কার্যকর তদারকি ব্যবস্থার ওপরও তিনি গুরুত্ব দেন।
	এহছানুল হক মিলন বলেন, বর্তমান সময়ে নির্মাণের ক্ষেত্রে আধুনিক প্রযুক্তি ও নকশার ব্যবহার অত্যন্ত গুরুত্বপূর্ণ। নতুন প্রজন্মের প্রকৌশলীদের উদ্ভাবনী চিন্তা ও আধুনিক প্রযুক্তির ব্যবহার নিশ্চিত করতে হবে, যাতে নির্মাণ কাজ হয় টেকসই, সুন্দর এবং ব্যয়-সাশ্রয়ী। তিনি আরো বলেন, ভবিষ্যতে এ ধরনের আলোচনা ও মতবিনিময় আরো অনুষ্ঠিত হবে এবং কর্মকর্তাদের সঙ্গে সরাসরি আলোচনা করে বিভিন্ন সমস্যা সমাধানে প্রয়োজনীয় উদ্যোগ নেওয়া হবে।
#
খালিদ/পবন/মেহেদী/কনক/জয়নুল/২০২৬/১৯৫০ঘণ্টা



তথ্যবিবরণী                                                                                                    নম্বর: ২৭৫৯
 

বেগম খালেদা জিয়াসহ ২০ ব্যক্তি-প্রতিষ্ঠান পাচ্ছেন স্বাধীনতা পুরস্কার ২০২৬

ঢাকা, ২০ ফাল্গুন (৫ মার্চ):

জাতীয় পর্যায়ে বিভিন্ন ক্ষেত্রে গৌরবোজ্জল ও কৃতিত্বপূর্ণ অবদানের স্বীকৃতিস্বরূপ ১৫ জন বিশিষ্ট ব্যক্তি এবং ৫টি প্রতিষ্ঠানকে স্বাধীনতা পুরস্কার ২০২৬ প্রদানের সিদ্ধান্ত গ্রহণ করেছে সরকার। 
স্বাধীনতা পুরস্কারের জন্য মনোনীত ব্যক্তিরা হলেন- স্বাধীনতা, গণতন্ত্র ও নারী শিক্ষাসহ দেশগঠনে সার্বিক অবদানের জন্য বেগম খালেদা জিয়া (মরণোত্তর), মুক্তিযুদ্ধে অবদানের জন্য মেজর মোহাম্মদ আবদুল জলিল (মরণোত্তর), বিজ্ঞান ও প্রযুক্তিতে অবদানের জন্য অধ্যাপক ড. জহুরুল করিম, সাহিত্যে ড. আশরাফ সিদ্দিকী (মরণোত্তর), সংস্কৃতিতে এ কে এম হানিফ (হানিফ সংকেত), বশির আহমেদ (মরণোত্তর), ক্রীড়াতে জোবেরা রহমান (লিনু), সমাজসেবা/জনসেবায় ডা. জাফরুল্লাহ্ চৌধুরী (মরণোত্তর), মোঃ সাইদুল হক, মাহেরীন চৌধুরী (মরণোত্তর), জনপ্রশাসনের কাজী ফজলুর রহমান (মরণোত্তর), গবেষণা ও প্রশিক্ষণের মোহাম্মদ আবদুল বাকী (পিএইচডি), অধ্যাপক ড. এম এ রহিম, অধ্যাপক ড. সুকোমল বড়ুয়া এবং পরিবেশ সংরক্ষণে আবদুল মুকিত মজুমদার (মুকিত মজুমদার বাবু)।
স্বাধীনতা পুরস্কারের জন্য মনোনীত প্রতিষ্ঠানসমূহ হলো- মুক্তিযুদ্ধে অবদানের জন্য ফৌজদারহাট ক্যাডেট কলেজ, চিকিৎসাবিদ্যাতে ঢাকা মেডিকেল কলেজ হাসপাতাল, পল্লী উন্নয়নে পল্লী কর্ম-সহায়ক ফাউন্ডেশন (পিকেএসএফ), এস ও এস চিলড্রেন্স ভিলেজ ইন্টারন্যাশনাল ইন বাংলাদেশ এবং গণস্বাস্থ্য কেন্দ্র।
আজ মন্ত্রিপরিষদ বিভাগ থেকে প্রেরিত এক প্রেস বিজ্ঞপ্তির মাধ্যমে এসব তথ্য জানানো হয়। 
#
হুমায়ুন কবির/পবন/মেহেদী/কনক/রেজাউল/২০২৬/১৮০৫ ঘণ্টা


তথ্যবিবরণী                                                                                             নম্বর: ২৭৫৮
 
নির্দিষ্ট অভিযোগের ভিত্তিতে দায়ীদের বিরুদ্ধে শাস্তি মূলক ব্যবস্থা গ্রহণ

ঢাকা, ২০ ফাল্গুন (৫ মার্চ):
	গতকাল নারায়ণগঞ্জের সিদ্ধিরগঞ্জ ইউনিয়ন ভূমি অফিস পরিদর্শনে যান ভূমি প্রতিমন্ত্রী ব্যারিস্টার কায়সার কামাল। তিনি গতকাল বুধবার সকাল  ৯টা ১০ মিনিটে ওই অফিসে পৌঁছে দেখেন কেউ ৯ টা ৩০ মিনিট এবং কেউ কেউ ৯ টা ৪৫ মিনিটে অফিসে উপস্থিত হচ্ছেন। উপস্থিতির নির্ধারিত সময় পার হলেও তখন পর্যন্ত অফিসের সবাই উপস্থিত হননি। এমন পরিস্থিতিতে প্রতিমন্ত্রী ভূমি অফিসের বারান্দায় বসে অপেক্ষা করেন কিন্তু দীর্ঘ সময় পার হলেও সংশ্লিষ্ট দায়িত্বপ্রাপ্ত কর্মকর্তাগণ ভূমি অফিসে উপস্থিত না হওয়ায় তিনি হতাশা  প্রকাশ করেন এবং জানান, কাজে অবহেলাকারীদের বিরুদ্ধে বিধি অনুযায়ী ব্যবস্থা নেওয়া হবে। 
	শাস্তি মূলক ব্যবস্থার অংশ হিসেবে আজ সিদ্ধিরগঞ্জ ভূমি অফিসের একজন ইউনিয়ন ভূমি সহকারী এবং একজন ইউনিয়ন ভূমি উপসহকারী কর্মকর্তাকে গোপালগঞ্জ জেলা প্রশাসকের কার্যালয়ে বদলি করা হয়েছে এবং অন্যান্যদের বিরুদ্ধে বিভাগীয় ব্যবস্থা গ্রহণের জন্য কারণ দর্শানোর নোটিশ দেওয়া হয়েছে।
#

আসাদুজ্জামান/পবন/মেহেদী/কনক/জয়নুল/২০২৬/১৭০০ঘণ্টা


তথ্যবিবরণী                                                                                                       নম্বর: ২৭৫৭
 
ঈদের আগেই খাল খনন কর্মসূচি উদ্বোধন হবে

ঢাকা, ২০ ফাল্গুন (৫ মার্চ):
	 দেশব্যাপী ‘নদী-নালা-খাল, জলাধার খনন ও পুনঃখনন’ কর্মসূচি বাস্তবায়নের লক্ষ্যে আজ পানি সম্পদ মন্ত্রণালয়ের সভাকক্ষে আন্তঃমন্ত্রণালয় সভা অনুষ্ঠিত হয়েছে। সভায় সভাপতিত্ব করেন প্রধানমন্ত্রীর রাজনৈতিক উপদেষ্টা মির্জা আব্বাস উদ্দিন আহমেদ। এ সময় পানি সম্পদ মন্ত্রী মোঃ শহীদউদ্দিন চৌধুরী এ্যানি, প্রতিমন্ত্রী ফরহাদ হোসেন আজাদ, স্থানীয় সরকার, পল্লী উন্নয়ন ও সমবায় প্রতিমন্ত্রী  মীর শাহে আলম, দুর্যোগ ব্যবস্থাপনা ও ত্রাণ প্রতিমন্ত্রী এম ইকবাল হোসেইন উপস্থিত ছিলেন।
	সভায় ঈদের আগেই প্রধানমন্ত্রীর খাল খনন কর্মসূচি উদ্বোধন বিষয়ে বিস্তারিত আলোচনা হয়। সভায় জানানো হয় প্রধানমন্ত্রী দিনাজপুরের কাহারোল উপজেলার বড়রামপুরে সাহাপাড়া খাল উদ্বোধন করবেন। একই সাথে ৬৩ জেলায় মন্ত্রী, উপদেষ্টা, প্রতিমন্ত্রী, সংসদ সদস্যবৃন্দ খাল খনন উদ্বোধন করবেন।
	উপদেষ্টা মির্জা আব্বাস বলেন, শহিদ রাষ্ট্রপতি জিয়াউর রহমান খাল খনন করে মানুষের হৃদয় জয় করেছিলেন। খাল খননকে তিনি বিপ্লবে রূপ দিয়েছিলেন। খাল খনন কর্মসূচিকে বেগবান করতে সংশ্লিষ্ট সবাইকে একযোগে কাজ করার আহ্বান জানান তিনি।
	পানি সম্পদ মন্ত্রী বলেন, দীর্ঘদিন খাল খনন না থাকায় এবং দেশব্যাপী সেচ ব্যবস্থায় অভাব ও জলবদ্ধতায় জনদুর্ভোগ বেড়েছে। বর্তমান সরকার জনগণের নির্বাচিত সরকার। জনকল্যাণে সরকার প্রয়োজনীয় সকল কিছু করবে বলে তিনি জানান। খাল খনন কর্মসূচি দৃশ্যমান ও কার্যকর করতে সংশ্লিষ্ট মন্ত্রণালয়গুলোকে সমন্বিতভাবে কাজ করার  আহ্বান জানান তিনি।
	পানিসম্পদ প্রতিমন্ত্রী আজাদ বলেন, খাল খনন কর্মসূচি নিয়ে মানুষের মাঝে উৎসাহ-উদ্দীপনা দেখা যাচ্ছে। বর্তমান সরকারের নির্বাচনি অঙ্গীকার অনুযায়ী আগামী পাঁচ বছরে  ২০ হাজার কি.মি. খাল খনন করা হবে। ১৮০ দিনের খাল খনন  কর্মসূচি বাস্তবায়নে সংশ্লিষ্ট সবাইকে আন্তরিকভাবে কাজ করার আহ্বান জানান তিনি।
	সভায় ভূমি মন্ত্রণালয়ের সিনিয়র সচিব এ এস এম  সালেহ আহমেদ, দুর্যোগ ব্যবস্থাপনা ও ত্রাণ সচিব মোঃ সাইদুর রহমান খান, স্থানীয় সরকার সচিব মোঃ শহীদুল ইসলাম, পানি উন্নয়ন বোর্ডের মহাপরিচালক মোঃ এনায়েত উল্ল্যাহ প্রমুখ উপস্থিত ছিলেন।
#
নাছির/পবন/মেহেদী/কনক/জয়নুল/২০২৬/১৬৫০ঘণ্টা


তথ্যবিবরণী                                                                                                    নম্বর: ২৭৫৬ 

“ফ্যামিলি কার্ড বিতরণ কার্যক্রমের উদ্বোধন করবেন প্রধানমন্ত্রী তারেক রহমান”

ঢাকা, ২০ ফাল্গুন (৫ মার্চ):

	আগামী ১০ মার্চ ২০২৬ সকাল ১০.০০ ঘটিকায় টি অ্যান্ড টি খেলার মাঠ (কড়াইল বস্তি সংলগ্ন)-এ ‘ফ্যামিলি কার্ড’ বিতরণ কার্যক্রমের উদ্বোধন অনুষ্ঠিত হবে।

	উক্ত অনুষ্ঠানে গণপ্রজাতন্ত্রী বাংলাদেশ সরকারের প্রধানমন্ত্রী তারেক রহমান প্রধান অতিথি হিসেবে উপস্থিত থেকে ‘ফ্যামিলি কার্ড’ বিতরণ কার্যক্রমের উদ্বোধন করবেন।

	আজ সমাজকল্যাণ মন্ত্রণালয়ের জনসংযোগ কর্মকর্তা স্বাক্ষরিত এক চিঠিতে অনুষ্ঠানটি বাংলাদেশ টেলিভিশন এবং বাংলাদেশ বেতারে সরাসরি সম্প্রচারের জন্য প্রয়োজনীয় ব্যবস্থা নিতে অনুরোধ জানানো হয়েছে। 

#

রফিকুল/পবন/মেহেদী/কনক/রেজাউল/২০২৬/১৬১২ ঘণ্টা

 


তথ্যবিবরণী                                                                                                            নম্বর: ২৭৫৫   
সংস্কৃতি বিষয়ক মন্ত্রীর সাথে চীনা রাষ্ট্রদূতের সাক্ষাৎ  
ঢাকা, ২০ ফাল্গুন (৫ মার্চ):
সংস্কৃতি বিষয়ক মন্ত্রী নিতাই রায় চৌধুরীর সাথে আজ মন্ত্রণালয়ে তাঁর অফিসকক্ষে ঢাকাস্থ চীনা রাষ্ট্রদূত Yao wen সাক্ষাৎ করেন। এ সময় উপস্থিত ছিলেন প্রতিমন্ত্রী আলী নেওয়াজ মাহমুদ খৈয়াম। 
বৈঠকে সংস্কৃতি বিষয়ক মন্ত্রণালয়ের মন্ত্রী বাংলাদেশ ও চীনের প্রাচীন সভ্যতার পারস্পরিক সাদৃশ্যের কথা উল্লেখ করেন। তিনি চীনের সাংস্কৃতিক সহযোগিতা ও অবদানকে স্বাগত জানান এবং ভবিষ্যতে যৌথ সাংস্কৃতিক অনুষ্ঠান প্রদর্শনী ও প্রশিক্ষণ কার্যক্রম আয়োজনে বিশেষ আগ্রহ প্রকাশ করেন। মন্ত্রী দুই দেশের মধ্যে শিল্পী ও সংগীত দল বিনিময়, বিভিন্ন সাংস্কৃতিক অনুষ্ঠানে অংশগ্রহণ ও সহযোগিতা কর্মসূচির ওপর গুরুত্বারোপ করেন।
চীনের রাষ্ট্রদূত বাংলাদেশের সাম্প্রতিক জাতীয় নির্বাচন শান্তিপূর্ন ও সুষ্ঠু পরিবেশে সম্পন্ন হওয়ায় সন্তোষ প্রকাশ করেন এবং ত্রয়োদশ জাতীয় সংসদ নির্বাচনে জয়লাভ করায় মন্ত্রী ও প্রতিমন্ত্রীকে অভিনন্দন জানান। রাষ্ট্রদূত বাংলাদেশ ও চীন ঘনিষ্ঠ বন্ধুদেশ বলে উল্লেখ করেন এবং দুই দেশের মধ্যে কূটনৈতিক ও সাংস্কৃতিক যোগাযোগে শহিদ রাষ্ট্রপতি জিয়াউর রহমানের অবদানের কথা তুলে ধরেন এবং একই সাথে বেগম খালেদা জিয়ার অবদান শ্রদ্ধার সাথে স্মরণ করেন। তিনি দুই দেশের মধ্যে বিদ্যমান বন্ধুত্বপূর্ণ সম্পর্ক আরো জোরদার করার পাশাপাশি সাংস্কৃতিক সহযোগিতা বৃদ্ধির বিভিন্ন দিক নিয়ে আলোচনা করেন।
বাংলাদেশ ও চীনের মধ্যে নাটক, নৃত্যসহ বিভিন্ন সাংস্কৃতিক কলার পারস্পরিক বিনিময় ও প্রসারে যৌথ উদ্যোগ গ্রহণের বিষয়ে প্রতিমন্ত্রী আলী নেওয়াজ মাহমুদ খৈয়াম মত প্রকাশ করেন।
এ সময় দুই দেশের সংস্কৃতি ও ঐতিহ্য সংরক্ষণ এবং পারস্পরিক সহযোগিতা অব্যাহত রাখার ওপর গুরুত্বারোপ করা হয়। এছাড়া উভয়পক্ষ ভবিষ্যতে সাংস্কৃতিক বিনিময়, শিল্পকলা প্রদর্শনী, সাংস্কৃতিক উৎসব ও যোগাযোগ বৃদ্ধির বিষয়ে আশাবাদ ব্যক্ত করেন।
সাক্ষাতে সংস্কৃতি বিষয়ক মন্ত্রণালয়ের সচিব মোঃ মফিদুর রহমান ও চীন দূতাবাসের প্রতিনিধিগণ উপস্থিত ছিলেন।
#

আফসানা/পবন/মেহেদী/সঞ্জীব/কনক/শামীম/২০২৬/১৬২০ ঘণ্টা 


Handout                                                                                                       Number: 2754

Vatican’s Greetings on the Occasion of Ramadan and Eid-ul-Fitr
Vatican City, 5 March:    

On the occasion of the holy month of Ramadan and Eid-ul-Fitr, the Vatican has extended its heartfelt greetings and solidarity to the Muslim community of the country.
The message received from the Vatican states that Muslims deepen their spiritual life through the observance of Ramadan, prayer, self-restraint, and devotion while expressing their faith in the one and almighty Creator. This year, the Christian season of fasting is taking place at the same time as Ramadan, offering an opportunity for both communities to express closeness, compassion, friendship, and mutual respect.
The message also calls for choosing the path of justice, compassion, and goodness rather than violence in times of crisis and challenges.
Expressing solidarity with Muslim brothers and sisters, the message encourages all to work together for justice, dignity, and peace.
The message concludes with prayers and best wishes for peace, well-being, and blessings for the Muslim community, their families, and all people.
#
Imranul/Vivekananda/Khadiza/Ali/Asma/2026/1430 hours 




তথ্যবিবরণী                                                                                                    নম্বর: ২৭৫৩

রমজান ও ঈদুল ফিতর উপলক্ষ্যে ভ্যাটিকানের শুভেচ্ছা বার্তা

ভ্যাটিকান সিটি, ৫ মার্চ:

পবিত্র রমজান মাস ও ঈদুল ফিতর উপলক্ষ্যে ভ্যাটিকান থেকে দেশের মুসলিম সম্প্রদায়ের প্রতি আন্তরিক শুভেচ্ছা ও সংহতি জানানো হয়েছে।
শুভেচ্ছা বার্তায় বলা হয়, এক ও সর্বশক্তিমান সৃষ্টিকর্তার প্রতি বিশ্বাস রেখে মুসলমানরা রমজান, আধ্যাত্মিক সাধনা, আত্মসংযম ও প্রার্থনার মাধ্যমে জীবনকে গভীরতর করেন। এ বছর রমজান মাসেই খ্রিস্টানদের উপবাসকাল পালিত হচ্ছে, যা উভয় ধর্মাবলম্বীদের জন্য নৈকট্য, সহমর্মিতা, সৌহার্দ্য ও শ্রদ্ধা প্রকাশের সুযোগ এনে দিয়েছে।
বার্তায় সংকট ও চ্যালেঞ্জের সময়েও সহিংসতার পরিবর্তে ন্যায়, দয়া ও উত্তম পথে চলার আহ্বান জানানো হয়।
বার্তায় মুসলিম ভাই-বোনদের সঙ্গে সংহতি প্রকাশ করে ন্যায়, মর্যাদা ও শান্তির জন্য সম্মিলিতভাবে কাজ করার আহ্বান জানানো হয়েছে।
শেষে মুসলিম সম্প্রদায়, তাদের পরিবার এবং সংশ্লিষ্ট সকলের জন্য শান্তি, কল্যাণ ও আশীর্বাদ কামনা করা হয়। 
#

ইমরানুল/বিবেকানন্দ/খাদীজা/আলী/আসমা/২০২৬/১৪৩০ ঘণ্টা 


তথ্যবিবরণী                                                                                                            নম্বর:  ২৭৫২
আগামীকাল জাতীয় পাট দিবস উদ্‌যাপন করা হবে
ঢাকা, ২০ ফাল্গুন (৫ মার্চ):
	আগামীকাল (শুক্রবার) সকাল ৯.৩০ টায় ঢাকায় ওসমানী স্মৃতি মিলনায়তনে ‘জাতীয় পাট দিবস-২০২৬’ উদ্‌যাপন করা হবে। উক্ত অনুষ্ঠানে রাষ্ট্রপতি মোঃ সাহাবুদ্দিন উপস্থিত থাকার সদয় সম্মতি জ্ঞাপন করেছেন।
	তথ্য ও সম্প্রচার মন্ত্রণালয় থেকে সম্প্রতি এসব তথ্য জানানো হয়েছে।
#
ওয়ালুল/বিবেকানন্দ/খাদীজা/মারুফা/সুবর্ণা/সাঈদা/আলী/মিজান/২০২৬/১০৪৫ ঘণ্টা

টিভি স্ক্রল                                                                                                             নম্বর: ১৮২
টেলিভিশন চ্যানেলে স্ক্রল আকারে প্রচারের জন্য
সকল ইলেকট্রনিক মিডিয়া
ঢাকা, ২০ ফাল্গুন (৫ মার্চ):
সরকারি-বেসরকারি টিভি চ্যানেলসহ অন্যান্য ইলেকট্রনিক মিডিয়ায় নিম্নোক্ত নারীবান্ধব বিআরটিসি বাসের ট্যাগলাইন/স্লোগানসমূহ স্ক্রল আকারে প্রচারের জন্য অনুরোধ করা হলো:
মূলবার্তা :
	‘নারীবান্ধব বিআরটিসি বাসের ট্যাগলাইন/স্লোগানসমূহ-
১. স্বস্তির আরেক নাম, নারীবান্ধব বিআরটিসি বাস;
২. নারীর পথচলায় ভয়ের শেষ, নিরাপদ বাসেই এগোবে দেশ;
৩. নিরাপদ যাত্রা, কর্মে গতি-নারীর হাতেও অর্থনৈতিক শক্তি;
৪. নিরাপদ পথচলায় নারী, সমৃদ্ধির দেশ গড়ি;
৫. নিরাপদ যাত্রা নারীর অধিকার, নারীবান্ধব বাস হোক সবার অঙ্গীকার;
৬. নারীর হাতে ঘুরবে চাকা, বদলে যাবে আগামীর ঢাকা;
৭. কর্মে যাবো মহিলা বাসে, ভোগান্তি পেরিয়ে উন্নতি আসে;
৮. নারী চালকের গাড়িতে, নিরাপদে ফিরি বাড়িতে; 
৯. নারীর চালনায় যাত্রা করি, নিরাপদ বাংলাদেশ গড়ি
    -তথ্য ও সম্প্রচার মন্ত্রণালয়।’
#
ইমরান/বিবেকানন্দ/খাদীজা/মারুফা/সুবর্ণা/সাঈদা/আলী/মিজান/২০২৬/১১৫০ ঘণ্টা

তথ্যবিবরণী                                                                                			       নম্বর: ১৮১  
টেলিভিশন চ্যানেলে স্ক্রল আকারে প্রচারের জন্য
সকল ইলেকট্রনিক মিডিয়া
ঢাকা, ২০ ফাল্গুন (৫ মার্চ):  
	সরকারি-বেসরকারি টেলিভিশন চ্যানেলসহ সকল ইলেকট্রনিক মিডিয়ায় নিম্নোক্ত বার্তাটি স্ক্রল আকারে প্রচারের জন্য অনুরোধ করা হলো:   
মূলবার্তা: 
	‘মাননীয় প্রধানমন্ত্রীর নির্দেশনা অনুযায়ী বিআরটিসি মহিলা বাস সার্ভিস চালুর উদ্যোগ গ্রহণ করেছে, যা মহিলা চালক, মহিলা কন্ডাক্টর ও মহিলা হেলপারের মাধ্যমে পরিচালনা করা হবে-তথ্য ও সম্প্রচার মন্ত্রণালয়।’
#
ওয়ালুল/বিবেকানন্দ/খাদীজা/মারুফা/সুবর্ণা/সাঈদা/আলী/মিজান/২০২৬/১০৪৫ ঘণ্টা


টিভি স্ক্রল                                                                                                             নম্বর: ১৮০
টেলিভিশন চ্যানেলে স্ক্রল আকারে প্রচারের জন্য
সকল ইলেকট্রনিক মিডিয়া
ঢাকা, ২০ ফাল্গুন (৫ মার্চ):

সরকারি-বেসরকারি টিভি চ্যানেলসহ অন্যান্য ইলেকট্রনিক মিডিয়ায় নিম্নোক্ত বার্তাটি স্ক্রল আকারে প্রচারের জন্য অনুরোধ করা হলো:
মূলবার্তা :
	‘মাননীয় প্রধানমন্ত্রী তারেক রহমান আগামী ১০ মার্চ ২০২৬ তারিখ সকাল ১০টায় কড়াইল বস্তি সংলগ্ন টিএন্ডটি মাঠে ফ্যামিলি কার্ড কর্মসূচির শুভ উদ্বোধন করবেন। দেশের ১৪টি স্থানে কর্মসূচিটির শুভ উদ্বোধন ঘোষণা করা হবে-তথ্য ও সম্প্রচার মন্ত্রণালয়।’
#
ওয়ালুল/বিবেকানন্দ/খাদীজা/মারুফা/সুবর্ণা/সাঈদা/আলী/মিজান/২০২৬/১০৪৫ ঘণ্টা


তথ্যবিবরণী                                                                                                            নম্বর:  ২৭৫১
শতভাগ সাক্ষরতা অর্জনের জন্য সময়সীমা নির্ধারণ করে কর্মসূচি গ্রহণের তাগিদ প্রাথমিক ও গণশিক্ষা মন্ত্রীর
ঢাকা, ২০ ফাল্গুন (৫ মার্চ): 
প্রাথমিক ও গণশিক্ষা মন্ত্রী ড. আ ন ম এহছানুল হক মিলন বলেছেন, উপানুষ্ঠানিক শিক্ষার মূল কাজ কেবল সাক্ষরতা দান করা নয় বরং আরো বিস্তৃত। স্থানীয় কমিউনিটি ও পথশিশুসহ বিভিন্ন সামাজিক অপরাধে যুক্ত কিশোরদেরও উপানুষ্ঠানিক শিক্ষার আওতায় আনতে হবে। তিনি শতভাগ সাক্ষরতা অর্জনের জন্য নির্দিষ্ট সময়সীমা নির্ধারণ করে কর্মসূচি গ্রহণের ওপর জোর দেন এবং চলমান প্রাক-বৃত্তিমূলক প্রশিক্ষণ কার্যক্রম আরো বিস্তৃত পরিসরে পরিচালনার ব্যাপারে উদ্যোগ গ্রহণ করতে বলেন।
মন্ত্রী গতকাল ঢাকায় উপানুষ্ঠানিক শিক্ষা ব্যুরোর প্রধান কার্যালয়ে দপ্তরের কর্মকর্তাদের সাথে মতবিনিময় সভায় প্রধান অতিথির বক্তৃতায় এসব কথা বলেন। সভায় প্রাথমিক ও গণশিক্ষা মন্ত্রণালয়ের সচিব আবু তাহের মোঃ মাসুদ রানা, উপানুষ্ঠানিক শিক্ষা ব্যুরোর মহাপরিচালক দেবব্রত চক্রবর্তীসহ ব্যুরো এবং মন্ত্রণালয়ের বিভিন্ন স্তরের কর্মকর্তাগণ উপস্থিত ছিলেন। এসময় উপানুষ্ঠানিক শিক্ষা ব্যুরোর কার্যক্রম ও ভবিষ্যৎ পরিকল্পনা সম্পর্কে মন্ত্রীকে অবহিত করা হয়।
উল্লেখ্য, উপানুষ্ঠানিক শিক্ষা ব্যুরোর লক্ষ্য হলো শিক্ষা ও দক্ষতার সমন্বিত উন্নয়নের মাধ্যমে একটি জ্ঞানভিত্তিক, দক্ষ ও সমৃদ্ধ বাংলাদেশ গড়ে তোলা। 
#
শাহাদাত/বিবেকানন্দ/খাদীজা/মারুফা/সুবর্ণা/সাঈদা/আলী/মিজান/২০২৬/১০৪৫ ঘণ্টা

